
بوناصر.. متى بدأت علاقتك مع 
الراحل الكبير بوعدنان؟

بوعدنــان،  يرحمــه  الله  ٭ 
قضيت معاه 27 ســنة، وبدأت 
العلاقة معاه من عام 1992 أثناء 
إنتاجي مــع الفنان عبدالعزيز 
المسلم مســرحية »كابتن ماجد 
والأطفال« وكانت عروضها في 
سينما السالمية وكانت تجمعني 
صداقة دراسية مع نجله بشار 
وفي يوم من الأيام حضر بشار 
للمسرح وقالي ان الوالد يبيك 
الصبح تمره فــي مكتب مركز 
الفنون وبالفعل رحت له وكان 
قبلي موجود في المكتب وقعدت 
معاه وســألني عن المســرحية 
وشلون الإقبال وقلت له الحمد 
لله الأمور ماشية، فسألني عن 
إيجار المســرح وبلغتــه 5000 
دينار باليوم، فاستغرب وقالي 
تربحون؟ قلت له الحمد لله في 
ربح، فقال أنا مســرح الدسمة 
أدفع فيــه 100 دينــار وأخاف، 
فقالي لا يكــون تبيع مخدرات 
بالاســتراحة، فضحكت، وهذا 
أول إفيه يقولــه ـ الله يرحمه 
ـ في بداية معرفتي فيه، فقالي 
أنــا عندي مســرحية »ســيف 
العرب« شــنو برأيك تقدم لها، 
وأنا من الفرحة سويت الخطة 
بيوم واحد على الورق واتصلت 
عليه ـ الله يرحمه ـ وقلت له انا 
جهزت خطتي، فقابلني في بيته 
بمنطقة القادسية وجلس معاي 
واستانس على اللي سويته من 
خطة عمل للمســرحية وجان 
يقولي لو أبــي اهون الحين ما 
راح اهون والحمد لله اشتغلنا 
المســرحية وكانت المســرحية 
الوحيدة فــي تاريــخ الكويت 
اللي عرضت 133 عرضا متواصلا 
وكانت النقلة المادية الحقيقية 
الأولى للراحل بوعدنان من خلال 
هذه المســرحية طوال مشواره 
الفني لأنها حققت أرباحا كبيرة 
لم يتوقعها الراحل بوعدنان وكنا 
نبيع يوميا تذاكر اضافية بشكل 
لا يوصف والحمد لله من هذي 
المسرحية بدأت علاقتي القوية 
معاه وبدأ، الله يرحمه، من خلال 

هالمسرحية خطوات جديدة.

مثل شنو هالخطوات؟
٭ مسلسل »قاصد خير« وكنت 
أنا أشــرف عليه وتالي صرت 
ما أفارقــه بعد ما طلبني أكون 
معاه وكنت عنده بكل الأوقات 
وأيامهــا ما كنت متزوج فصار 
يومــي معــاه وما أفارقــه وأنا 
استفدت من هالشي اني تعلمت 
شغلات كثيرة منه مثل حرصه 
علــى الالتزام والدقة في تنفيذ 
الأمور وهالشغلات بوعدنان ـ 
الله يرحمه ـ كانت موجودة فيه 
مــن قبل ما أكون معــاه، وبعد 
ما خلص »قاصــد خير« طرنا 
لمصر وســوينا مسلســل »لن 
أمشي طريق الأمس« مع نخبة 
مــن الفنانين المصريين والحمد 
لله المسلسل نجح وتم توزيعه 

بشكل حلو.

بوناصر بعد ما العلاقة توطدت 
مع الراحل بوعدنان واشتغلت 

معاه طريقة تعامله معاك شلون 
يعني يعاملك؟ موظف تشتغل 

عنده والا شنو؟
٭ لا أمانــة الله كان يعاملنــي 
مثل ولــده او أخــوه، عمره ما 
حسسني طول هالفترة اني أنا 
موظف عنده بالعكس يعاملني 
الله يرحمه كأني فرد من عائلته، 
وبوعدنان الله يرحمه ترى هذا 
طبع فيه كان يعامل الناس بكل 
حب واحترام حتى صباب الشاي 
إذا عصب عليه يتصل عليه قبل 
ما ينام يعتذر منه، الله يرحمه 
كان يحب الجميع وما يشــيل 

بقلبه.

خلال 27 سنة اللي قضيتها 
معاه شنو الشغلات اللي ما كان 

يحبها؟
٭ ما كان يحب يشوف أعماله 

التلفزيونيــة والمسرحيـــــة 
المصورة أبدا، بس يحب يسمع 
ردود الأفعال عليها ويحب يقرأ 
المكتوب عنها في الجرايد، وكان 
دقيق جدا بالقراءة ومستمع لأي 
انتقاد بس ســالفة يشوفها لا 
يمكن علشان ما يحاسب نفسه 
ويقول ليــش ما قلت جذي او 

جذي وما يتحسف.

بوعدنان الله يرحمه بحكم 
علاقتك معاه الطويلة ما تحسف 
على عمل اشتغله في التلفزيون 

او في المسرح؟
٭ كل أعماله التلفزيونية يحبها 
بس الأعمال المسرحية تحسف 
على مسرحية وحدة اشتغلها في 
دولة قطر اسمها »على الطاير« 
قدمها فــي دورة كأس الخليج 

السابعة عشرة 2004.

وليش تحسف على هذي 
المسرحية؟

٭ مــا قال اللــي بخاطره فيها 
لأن ما كان ماخذ حريته وكان 
مقيــد مــن اللجنــة والرقابة، 
وحتى ڤيديو ما نزلناها لانها 
مو طموحه، مع ان الاخوان في 
قطر عطونا حقوقها ولا نزلناها 

ڤيديو.

منو الوزير اللي كان يذكره دائما 
حسب علمك؟

٭ الراحل الشــيخ جابر العلي 
ماكو غيره كان يذكره دائما سواء 
بحياته او بمماتــه وكان معاه 
مواقف طيبــة وكبيرة وكانت 
أيامه متميزة في وزارة الإعلام 
ويجيب طاريه بأي دولة يروح 
لها لأن مواقفه معاه لا تنسى، 

الله يرحمه.

في سفراته الخاصة هل كان 
يرافقه أصدقاؤه من الفنانين؟

٭ بوعدنان الله يرحمه ما كان  
عنده صديق فنان ياخذه معاه 
في ســفراته الخاصــة، يحبهم 
ويحبونــه ويعاملهــم معاملة 
الإخــوان ويمثــل معاهــم بس 

بالسفر لا.

منو أصدقاؤه خارج الوسط اللي 
يتواصل معاهم؟

٭ صديق عمره الشــيخ سالم 
صباح الناصر ويعقوب الغنيم 
»بوأنــس« اللي يحــرص على 
التواجد في ديوانيته بالمنصورية 
بالإضافة الى ديوانية »بومبارك« 
عبدالعزيز الحساوي وديوانية 
الروضان وهذيله الدواوين اللي 
يحــرص علــى زيارتهــا أثناء 
وجوده في البلاد، والله يرحمه 
علاقته طيبة مع النائب السابق 
صالح الملا ورئيس مجلس الأمة 
مرزوق الغانم وخالد الغانم اللي 
كان معانا ليوم الوفاة في لندن.

بينك وبينه شلون كان شايف 
شغل وزارة الإعلام تجاه 

الفنانين؟
٭ كان يذكرهم بإنجازات الراحل 
الشيخ جابر العلي ووين وصلنا 
بعهده ووزارة الإعلام زعلته لما 
حولت المنتــج المنفذ الى لجنة 
المناقصات حتــى قاعد يقولي 
»شــكو المنتــج المنفــذ يــروح 

للمناقصات شنو أنا كرين«!

وتحويله للنيابة شكانت ردة 
فعله عليه؟

٭ والله زعل حيل واحنا مالنا 
شغل في الموضوع لأن رخصتنا 
صالحة وكل شغلنا قانوني بس 
حطونــا مع القديرتين  ســعاد 
وحياة ويومها وصلها للوزير 
وسمو رئيس مجلس الوزراء.

ما في شغلات كان يتنبأ فيها لما 
تقعدون مع بعض؟

٭ والله وايــد، مــرة قالي راح 
يجي يوم نشوف مسارح بالديرة 
شكثر بس ما في أعمال مسرحية 
وهالحــال نشــوفه هالأيام في 

مسارح بس الأعمال قليلة.

شلون استقبل خبر تسمية 
مسرح باسمه؟

٭ كان أســعد يوم في حياته، 
وهالتسمية لها قصة.

ممكن تقولها؟
٭ ســلمك الله لما قرر المجلس 
الوطني للثقافة والفنون والآداب 
بناء مســرح بالسالمية في عهد 
الأمين العام الحالي م.علي اليوحة 
كان اليوحة مهتم وايد في بناء 
المسرح بالشكل المطلوب فطلب 
مــن بوعدنــان الله يرحمه انه 
يحضر للمبنى ويعطيه بعض 
الإرشادات الخاصة في تصميم 
المســرح ولما جهــز كان يبون 
تكــريم بوعدنــان الله يرحمه 
بالافتتاح قبل تســمية المسرح 
فاقترح الفنان احمد الســلمان 
بصفته رئيس اتحاد المســارح 
تسمية المسرح باسمه وهالأمر 
استحسنه م.علي اليوحة فقدم 
احمد الســلمان كتاب موقعين 
عليه الفرق المسرحية الأهلية 
الاربعة وســلمه للامــن العام 
اليوحة اللي بدوره سلمه لوزير 
الإعلام في تلك الفترة الشــيخ 
سلمان الحمود الصباح واللي 
ســلمه لســمو رئيس مجلس 
الوزراء الشــيخ جابــر المبارك 

منو الكاتب التلفزيوني اللي كان 
يرتاحله بوعدنان الله يرحمه؟

٭ بوعدنان معظم أعماله كان 
هو اللي يكتبهــا، بس بالفترة 
الأخيــرة كان مرتــاح جدا من 
الكاتــب خلــف الحربــي وكان 
المفروض يكون بيناتهم مشروع 
ثاني بعد »ابو الملايين« وشــي 
أكبر من »ابوالملايين« واجتمع 
معاه ومع ناصر القصبي بلندن 
لرسم خطة العمل الجديد اللي 
كان المفــروض تشــارك فيه أم 
طلال ســعاد عبدالله بس الله 

أخذ أمانته، الله يرحمه.

ومنو المخرج اللي ارتاحله لما 
اشتغل معاه؟

٭ محمد دحام الشمري المخرج 
اللــي كان يرتاحلــه  الوحيــد 
بوعدنان ولا يتدخل بشغله بعد 
ما اشــتغل معاه في »التنديل« 
قالي هالمخرج ريحني، وهالشي 
يعتبر من النوادر انه ما يتدخل 
في عمل المخرج لأن كل أعماله 
يشــرف عليهــا من الألــف الى 
الياء خصوصا إذا شاف المخرج 

ضعيف.

بوعدنان الله يرحمه مر عليه 
في حياته أكثر من وزير إعلام، 

ووافــق على الكتاب وتســمية 
مسرح السالمية باسم بوعدنان 
وكان الله يرحمه متخوف انهم 
ما يوافقون لأن ما يسمون شي 
على شخص حي بس الحمد لله 
وافقوا وكانت من أجمل اللحظات 
عند بوعدنان الله يرحمه وباشر 
بنفســه بدعــوة الفنانــن من 
خارج الكويــت لحضور حفل 
الافتتاح وكان مهتم بكل كبيرة 
وصغيرة قبــل الافتتاح حتى 
فــي اللوحات الإرشــادية اللي 
بيحطونهــا للمســرح وفرحة 
تســمية المسرح باســمه كانت 
توازي فرحته بزواج واحد من 

عياله الله يرحمه.

بوناصر، رفض بوعدنان الله 
يرحمه للعديد من النصوص 

الدرامية، شنو أسبابه؟
٭ بوعدنــان الله يرحمــه كان  
أكثر شــخص تجيله نصوص 
ويقرأها بنفســه ويحط عليها 
ملاحظاته ويطلب مني الاتصال 
على أصحابها علشــان يعتذر 
منهم بطريقة جميلة ويقولهم 
مو معناه اني أرفض نصوصكم 
مو حلوة بس لأنه مالقيت نفسي 
فيهم وهالســبب اللي خلاه ما 
اشــتغل في مسلســل »زوارة 
الخميس« واعتذر من أم طلال 
الفنانة القديرة سعاد عبدالله 

عن المشاركة.

منو كان أقرب الفنانين لقلبه؟
٭ الفنانين الكبار كان يحبهم وايد 
ويحب انهم يشاركون بأعماله 
لأنهــم ملتزمــن وعارفهم زين 
ويحس فيهم وايد مثل حرصه 
على مشاركة الفنان القدير حمد 
ناصر بأعماله وغيره بالإضافة 
الــى الفنانات الكبار مثل حياة 
الفهد وســعاد عبــدالله ومريم 
الصالح وهناك ممثلين يرتاح لهم 
حيل مثل أحمد السلمان وداود 
حســن وطارق العلي وحسن 
البلام اللي يغليهم مثل عياله.

على طاري عياله شلون كانت 
علاقته معاهم؟

٭ هالسؤال وايد يسألوني عنه 
وإنسانية بوعدنان الله يرحمه 
تبين فــي حبه لعياله وأحفاده 
وهالشــي يذكرني لما وصل لي 
خبر وفاة يوســف ولد بشــار 
حفيده وهو يصور »ابو الملايين« 
وكنت ماني عارف أوصله الخبر 
فاتصلت علــى الراحل المطرب 
حسين جاسم انه يبلغه بهالخبر 
اللي من خلاله انهار وتعب وايد 
بســماعه بس قدرنا نهديه في 
اللوكيشن، بوعدنان الله يرحمه 
كان يحب عياله بشكل جنوني 
وكان يتمنــى انهــم يوصلون 
لأعلى المراتب والحمد لله وصلوا 
وصار بشار دكتور ومنى دكتورة 
بحياته وهالشي كان يفتخر فيه 

وايد الله يرحمه.

أثناء وجودك معاه طيلة 
هالسنوات ما وصلتله عروض 

للمشاركة في برامج كمقدم؟
٭ وصلتله عروض وكان آخرها 
عرض من محطة الـ »إم بي سي« 
للمشاركة في لجنة تحكيم برنامج 
»عرب غوت تالنت« وكان لآخر 
لحظــة موافــق على المشــاركة 
الشي اللي خلى أسرة البرنامج 
يحضرون للكويت لتوقيع العقد 
في يوم افتتاح مركز جابر الثقافي 
بأكتوبــر 2016 وبعد ما شــاف 
الڤيديوهات اللي معاهم رفض 
التوقيع واعتذر منهم وقالهم مو 

لاقي نفسي في هالبرنامج.

والمسلسلات الإذاعية شلونها 
معاه؟

٭ كان يمزّج فيها وكان ينبسط 
فيهــا وارتاح لعدد ممن تعامل 
معاهم مثل عبدالعزيز الحشاش 
واميرة نجم وكان الله يرحمه 
فيصل المســفر يعرف أجوائه 
بالتسجيل وفي أعماله الأخيرة 

ارتاح من أسامة المزيعل.

)ريليش كومار( حسن السلمان يتحدث لـ»الأنباء«	

النقلة المادية 
التي حققها 

في »سيف العرب« 
لم يحققها طيلة 

مشواره الفني!

يرتاح للكاتب خلف 
الحربي وللمخرج 

محمد دحام 
وكان أسعد يوم 

في حياته تسمية 
مسرح باسمه

رفض المشاركة في 
»عرب غوت تالنت«

عندما تتاح لك فرصة الجلوس مع رجل رافق عملاق الفن وسيد المسرحين الخليجي والعربي الراحل عبدالحسين عبدالرضا لمدة اكثر من 27 سنة، إذن فأنت ستحظى بمعلومات لم 
تذُكر أبدا في الصحافة ولا في الإعلام لأنها ظلت حبيسة في قلب مدير أعماله حسن السلمان طوال هذه السنين. هذه الفرصة الذهبية يتمناها اي صحافي او إعلامي ليتعرف أكثر على 
شخصية كشخصية »بوعدنان« ـ رحمه الله ـ شخصية عشقها الناس من المحيط الى الخليج على مدى 50 عاما وتركت برحيلها إرثا فنيا كبيرا لا يقدر بثمن. طلبت من حسن السلمان 

»بوناصر« ان يكون حوارنا مختلفا في المضمون ويكون في مقر »مركز الفنون« خصوصا انها المرة الأولى الذي يتحدث بها لجهة إعلامية منذ رحيل العملاق بوعدنان، فوافق »بوناصر« 
على أن يخص »الأنباء« بمعلومات تذُكر للمرة الأولى عن حياة الراحل الكبير عبدالحسين عبدالرضا في الذكرى الاولى لرحيله التي تصادف بعد غد »السبت«.. فإلى التفاصيل:

@Mefrehs حوار - مفرح الشمري

حسن السلمان: بوعدنان
ما كان يشوف أعماله.. وتحسّف 

على مسرحية »عالطاير« ..!

بعد مرافقته له ٢٧ عاماً يفتح قلبه لـ »الأنباء« في الذكرى الأولى 
لرحيل عملاق الفن وسيد المسرح الخليجي والعربي

بو عدنان كان يتذكر 
دائماً إنجازات الشيخ 

الراحل جابر العلي 
للحركة الفنية الكويتية

هذا الكنز برقبتك يا حسن

استغلال بو عدنان

دقيق في البنيان

عصبي حيل 

داعم للشباب

عن وصية بو عدنان الاخيرة ذكر حسن السلمان 
ان الراحل الكبير وصاني على المطبعة اللي سواها 
وصارت الحين من أشــهر المطابع اللي بالديرة، 
ووصاني على مركز الفنون وقالي يا حسن هذا 
الكنز برقبتك، والحمد لله الحين ولده بشار ماسك 
هالمركز وشغلنا مثل ما هو، وبشار فنان ويقدر 
الكنز الموجود بمركز الفنون، وحاليا يستعد لبث 
قناة فنون من جديد وهالشــي راح يكون مطلع 

شهر أكتوبر إن شاء الله.

قال السلمان ان ما احزنه  بعد وفاة بو عدنان 
هو  استغلال بعض الفنانين والفنانات لاسم العملاق 
الكبير وادعائهم العمل معه، للأسف انا شفت مقابلة 
لفنانة مدتها ساعة كاملة تقول انها اشتغلت معاه 
وهي بالأساس ما اشتغلت معاه مولية. وما شافها 
الا مرتين، مرة اختلف معاها بو عدنان بسبةّ الشغل 
ومرة انا عطيتها نص لمسلسل درامي واختلفت 
معانا بســبة عدد الحلقات وجبنا فنانة خليجية 

جسدت الدور غيرها.

وفي اجابته عن ســؤال حول الجوانب اللي ما 
نعرفها عن بوعدنان الله يرحمه، قال الســلمان: 
بوعدنان كان دقيقاً بكل شــي حتى في البنيان، 
وهو بنى له بيت في عام 1958 ولما بنى عمارته كان 
دقيق جدا وكان يعطي تعليمات للمقاول اللي قال 
له في مرة من المرات انا بنيت 80 عمارة عمري ما 
تعلمت من شخص إلا انت يا بوعدنان، الله يرحمه 

كان دقيق جدا بأي عمل يسويه.

عن طباع ابو عدنان الله يرحمه ذكر السلمان  
انه كان عصبي حيل، خصوصا إذا صار غلط جدامه 
ومع مرور الوقت يهــدأ ويعتذر من اللي عصب 
عليهم، حتى انه في مرة من المرات اشــتكى على 
سواق سيارة البلدية بعد ما شافه يصعد سيارته 
على رصيف توّهم مسوينه، فخذاه للمخفر علشان 

يحافظ على الممتلكات العامة للدولة.
 وبوعدنــان الله يرحمه كثير مــا يتدخل إذا 
شاف فنانين متهاوشين ويطلب منهم الهدوء وما 

يكبرون السالفة.

اكد حســن السلمان ان الراحل بو عدنان كان 
يدعم  الشباب العاشق للفن علشان يكملون المسيرة 
اللي بدوها الرواد، وهذا الشي هو  اللي كان شاغل 
باله لاستمرار الحركة الفنية الكويتية انها تكون 

في الريادة دائما في التلفزيون والمسرح. لمشاهدة الڤيديو
أوأو يمكن استخدام QR كود أو


